
Ed. 162. Frumvarp til vegalaga.
(Eftir 3. umr. í Nd., 18. des.)

[95. mál]

Samhljóða þingskjali 113 með þessum breytingum:

1. gr. hljóðar svo:
Orðið vegur merkir í lögum þessum akbraut, land og mannvirki, sem að stað-

aldri eru nauðsynleg, til þess að vegur sé varanlegur, unnt sé að halda honum við
og hafa af honum sem fyllst not.

Til vegar teljast því, auk vegstæðis og vegar, vegbekkir, skurðir, sneiðingar,
fyllingar, ræsi, öryggisgrindur, biðstæði og, umferðarljós.

Til vega teljast enn fremur brýr, jarðgöng og ferjubryggjur, svo og vetrar-
vegir.

9. gr. hljóðar svo:
Heimilt er Vegagerð ríkisins að fela hlutaðeigandi sveitarstjórn að nokkru eða

öllu leyti lagningu og viðhald þeirra gatna í borgum, kaupstöðum eða kauptúnum,
sem teljast þjóðvegir, samkv. reglugerð, sbr. 30. gr., svo og sýslunefndum að annast
sýsluvegi á sama hátt.

Nú er heimild 1. mgr. notuð, og skal þá Vegagerð ríkisins hafa eftirlit með,
að lagning og viðhald vega þeirra eða gatna, sem um er að ræða, sé framkvæmt á
viðunandi hátt. Sé um vanrækslu að ræða að dómi Vegagerðar ríkisins, skal hún
gefa sveitarstjórn fyrirmæli um að framkvæma nauðsynlegar umbætur innan hæfi-
legs frests.

10. gr. hljóðar svo:
Vegamálastjóri semur tillögur að vegáætlun fyrir þjóðvegi, aðalfjallvegi og

aðra fjallvegi til fjögurra ára í senn til leiðbeiningar um skiptingu þess fjár, sem
til ráðstöfunar er hverju sinni til vegagerðar. Skal áætlunin annars vegar gera
grein fyrir þeim framkvæmdum, sem fyrirhugaðar eru á tímabilinu, en hins vegar
þeirri fjáröflun, sem gert er ráð fyrir vegna þeirra.

11. gr. hljóðar svo:
Í vegáætlun skulu taldir allir þjóðvegir, svo og nýbyggingar þjóðvega á þeim

tíma, sem áætluninni er ætlað að gilda. Enn fremur áætlaður kostnaður við vega-
viðhald og annar kostnaður Vegagerðar ríkisins á sama tímabili.

Í vegáætlun um nýbyggingar skal vera sundurliðuð áætlun um heildarkostnað
hvers mannvirkis, kostnað þess á öllu áætlunartímabilinu og á hverju ári þess.

12. gr. hljóðar svo:
Í vegáætlun skal þjóðvegum skipað í flokka eftir þeim reglum, sem hér fara á

eftir:
Hraðbraut A: Vegur, þar sem innan 20 ára má búast við yfir 10 þúsund bifreiða

umferð á dag yfir sumarmánuðina. Skal stefnt að fjórfaldri akbraut
með varanlegu slitlagi.

Hraðbraut B: Vegur, þar sem innan 10 ára má búast við 1000--10000 bifreiða um-
ferð á dag yfir sumarmánuðina. Skal stefnt að tvöfaldri akbraut
með varanlegu slitlagi.

Þjóðbraut: Vegur, sem nær til 1000 íbúa svæðis. Skal stefnt að malarvegi með
tvöfaldri akbraut.

Landsbraut: Vegur, sem er minnst 2 km langur frá vegamótum og nær a. m. k.
til þriggja býla, þannig að hann nái að þriðja býli frá vegarenda.



Víkja skal frá þessari reglu, ef um er að ræða kirkjustað, félags-
heimili, opinberan skóla eða heilsuhæli, fullgerð raforkuver, kaup-
tún með færri en 300 íbúa eða tengiveg milli aðalleiða. Sömuleiðis
má þar, sem aðalfjallvegur liggur upp úr byggð, telja landsbraut að
innsta býli.

14. gr. hljóðar svo:
Leggja skal fyrir sameinað Alþingi tillögu til þingsályktunar um vegáætlun

samkv. 10. gr., samtímis frv. til fjárlaga. Sama gildir um tillögur til þingsályktunar
um endurskoðun vegáætlunar, sbr. 15. gr.

Vegáætlun öðlast gildi, þegar Alþingi hefur samþykkt hana.

15. gr. hljóðar svo:
í upphafi hvers reglulegs Alþingis skal ráðherra leggja fyrir þingið skýrslu um

framkvæmd vegáætlunar.
Ráðherra skal hlutast til um, að endurskoðun áætlunarinnar fari fram á Alþingi

á tveggja ára fresti.

16. gr. hljóðar svo:
Heimilt skal ráðherra að ákveða að fengnum meðmælum vegamálastjóra, að

ráðizt skuli í framkvæmdir, sem ekki er gert ráð fyrir í vegáætlun, ef til hefur
komið tjón á vegum, t. d. vegna vatnavaxta. eldgosa eða annarra náttúruhamfara.

17. gr. hljóðar svo:
Vegamálastjóri semur í samráði við sýslunefndir framkvæmdaáætlun fyrir

sýsluvegi, til fjögurra ára í senn, og skal sú áætlun endurskoðuð .. er hún hefur gilt
í tvö ár.

Sýsluvegaáætlun öðlast gildi, er sýslunefnd hefur samþykkt og samgöngumála-
ráðherra staðfest hana.

19. gr. hljóðar svo:
Í hverri sýslu skal vera sýsluvegasjóður. Sýslunefndir gera samþykktir fyrir

sýsluvegasjóði, og öðlast þær gildi, er ráðherra hefur staðfest þær.
í sýsluvegasjóðssamþykkt skulu sýsluvegir taldir upp. Ekki má taka í tölu

sýsluvega vegi, sem eru styttri en 200 m, nema götur í þorpum með færri en 300
Íbúa.

Sýsluvegur skal aldrei teljast ná nær býli en 200 m.

22. gr. hljóðar svo:
Hreppsnefnd jafnar þeirri upphæð, sem hreppi ber að greiða í sýsluvegasjóð

samkv. 21. gr., niður eftir sömu reglum og öðrum útgjöldum hreppsins.

23. gr. hljóðar svo:
Nú á einhver fasteign í hreppi eða kauptúni, aðra en jörð í fastri ábúð eða

jarðarhluta, en er þar þó ekki útsvarsskyldur eða greiðir þar ekki útsvar eftir
sömu reglum og aðrir íbúar hreppsins, og skal hann þá greiða vega skatt af eign
sinni í sýsluvegasjóð. Skattur þessi greiðist á manntalsþingi.

Vegaskattur skal nema 6 af þúsundi af virðingarverði mannvirkja, en 12 af
þúsundi af virðingarverði landa og lóða, hvort tveggja miðað við fasteignamat.

Gjald þetta hefur lögtaksrétt.

24. gr. hljóðar svo:
Undanskildar vegaskaUi samkvæmt 23. gr. eru allar kirkjur, skólahús, sjúkra-

hús, þinghús, félagsheimili og vitar. Ráðherra er heimilt, eftir tillögum sýslunefndar,

að ákveða, að eyjar, sem eru sjálfstæð hreppsfélög, greiði ekki framlag til sýslu-
vegasjóðs, enda annist hreppsfélagið sjálft um vegakerfi sitt að öllu leyti.

25. gr. hljóðar svo:
Nú gerir sýsluvegaáætlun ekki ráð fyrir framkvæmdum eða innstæða í sýslu-

vegasjóði nægir til framkvæmda og viðhalds næsta ár að dómi sýslunefndar, og
skulu þá tekjur sýsluvegasjóðs það ár renna til þjóðvega í víðkomandi sýslu, eftir
ákvörðun sýslunefndar.

26. gr. hljóðar svo:
Í kauptúnum, sem eru hreppsfélög út af fyrir sig, skal helmingur sýsluvega-

sjóðsgjalda renna í sveitarsjóð, ef hreppsfélagið ver til vega- eða gatnagerðar innan
hrepps á því ári a. m. k. jafnmiklu fé úr sveitarsjóði.

28. gr. hljóðar svo:
Af tekjum vegamála skv. XIV. kafla laga þessara skal árlega veita til sýslu-

vega upphæð, sem sé eigi lægri en tvöföld heildarupphæð innheimtra sýsluvega-
sjóðsgjalda um allt land næsta ár á undan því ári, er fjárlög eru samin.

Vegamálastjóri annast skiptingu á framlagi ríkissjóðs samkv. 1. mgr. eftir
reglugerð, sem ráðherra setur. Skal framlag til sýslu aldrei vera lægra en helmingur
þess, er hún lagði til sýsluvegasjóðs það ár, sem ríkissjóðsframlagið miðast við.
Að öðru leyti skal við skiptingu ríkisframlags aðallega miða við notkun og lengd
sýsluvega í hverri sýslu, en jafnframt skal þó höfð hliðsjón af því, hve mikill
hluti veganna er lagður, ruddur eða ekki akfær.

29. gr. hljóðar svo:
Í .kaupstöðum skulu götur og vegir lagðir þar sem ákveðið er í skipulagsupp-

drætti. Í kauptúnum gildir sama, ef skipulagsuppdráttur hefur verið gerður, ella
ákveður hreppsnefnd, hvar götur og vegir skuli liggja innan kauptúnsins.

Sveitarstjórn ákveður um gerð gatna og vega.

30. gr. hljóðar svo:
Ráðherra ákveður með reglugerð, að fengnum tillögum vegamálastjóra, að svo

miklu leyti sem vegáætlun mælir ekki fyrir um, hvaða vegir í kaupstöðum og kaup-
túnum, sem hafa 300 íbúa eða fleiri, skuli teljast þjóðvegir. Við samningu tillagna
sinna skal vegamálastjóri leita álits hlutaðeigandi sveitarstjórnar og Skipulags-
nefndar ríkisins.

Við ákvörðun á því, hvaða vegir skuli teljast þjóðvegir samkvæmt þessum
kafla, skal miðað við eftirfarandi:
1) Eðlilegt samhengi vegakerfisins sé ekki rofið.
2) Um sé að ræða helztu umferðarleið um viðkomandi byggðarlag, sé um margar
leiðir að velja.

3) Greið leið fáist að þeim stöðum byggðarlagsins, sem mikilvægastir eru fyrir
athafnalíf staðarins, ef vegurinn endar þar.

32. gr. hljóðar svo:
Árlega skal veita ákveðna fjárhæð til lagningar þjóðvega í kaupstöðum og

kauptúnum, sem hafa 300 íbúa eða fleiri, og skal skipting fjárins fara eftir íbúa-
fjölda. Skal árlegt framlag vera 12% af hundraði af heildartekjum vegamála það
ár, samkvæmt XIV. kafla laga þessara.

Nú hefur verið ákveðið í reglugerð, hvaða götur teljist þjóðvegir innan kaup-
staða eða kauptúna, og skal þá hluta viðkomandi sveitarfélags samkv. 1. mgr. ein-
göngu varið til lagningar þeirra og viðhalds.

Greiða má af hluta sveitarfélags, kostnað vegna kaupa á fasteignum í þágu
þjóðvegar samkv. þessum kafla laganna.

Kostnaður við holræsi, færslur á leiðslum, gangstéttir, umferðarljós, götulýs-
ingu og því um líkt greiðir hlutaðeigandi sveitarfélag.

Þegar lagningu vega samkv. 2. mgr. er lokið að dómi vegamálastjóra, skal
sveitarstjórn verja sínum hluta fjárframlags samkv. 1. mgr., að frádregnum við-
haldskostnaði þjóðveganna. til annarrar varanlegrar ,gatnagerðar.

34. gr. hljóðar svo:
Af heildarframlagi því, sem veitt er til lagningar þjóðvega í kaupstöðum og

kauptúnum samkv. 32. gr., skal árlega halda eftir ~O af hundraði, og skal þVÍ fé
ráðstafað eftir tillögu vegamálastjóra til að flýta framkvæmdum þar sem sér-
stök ástæða þykir til að ljúka ákveðnum áfanga, eða til að stuðla að hagkvæmari
vinnubrögðum.

44. gr. hljóðar svo:
Fjallvegir eru þeir vegir yfir fjöll og heiðar, sem vegamálastjóri ákveður og

eigi teljast til neins annars vegaflokks.
Fjallvegir. sem tengja saman landshluta, nefnast aðalfjallvegir og skulu taldir

sérstaklega í vegáætlun samkv. 10. gr.

46. gr. hljóðar svo:
Vegagerð ríkisins skal aðstoða nýbýlastjórn við lagningu nýbýlavega og sam-

tök hestamanna við gerð reiðvega, enda sé kostnaður greiddur af sérstakri fjár-
veitingu í fjárlögum, samkv. vegáætlun eða á annan hátt.

59. gr. hljóðar svo:
Hver landeigandi er skyldur til að láta af hendi land það, er þarf undir vegi

eða til breytingar eða breikkunar eða viðhalds vegum, svo og leyfa, að efni til
vega sé tekið í landi hans, hvort heldur er grjót, möl eða önnur jarðefni, enda
komi fullar bætur fyrir. Bætur fyrir jarðrask og eignarnám á óyrktu landi skulu
því aðeins greiddar, að þeirra sé krafizt og álitið verði, að landeigandi hafi beðið
skaða við það.

Bætur fyrir jarðrask og eignarnám vegna vegar teljast með kostnaði vegarins.
Veghaldari skal jafnan leitast við að valda sem minnstum spjöllum á gróðri

við vegagerð og græða upp sár, sem myndast á grónu landi við vegaframkvæmdir.

60. gr. hljóðar svo:
Bætur fyrir eignarnám, jarðrask og átroðning þann, er nýr vegur kann að hafa

í för með sér, má ákveða eftir samkomulagi milli landeiganda og umboðsmanns
þeirra, sem bætur eiga að greiða. Nú næst ekki samkomulag, og skal þá ákveða
bætur með mati tveggja dómkvaddra manna, að tilkvöddum báðum málsaðilum.
Kostnað við matið greiðir landeigandi, ef upphæð Sú, er honum er metin, er nær
því, sem honum hefur verið boðið, en því, sem hann hefur krafizt, ella telst kostn-
aðurinn við matið með skaðabótakostnaðinum.

Nú vill annar hvor málsaðili eigi una mati, og getur hann þá krafizt yfirmats,
en gera skal hann það innan mánaðar frá því matsgerð er lokið. Yfirmat skal
framkvæmt af þremur dómkvöddum mönnum.

66. gr. hljóðar svo:
Nú þykir ástæða til að halda vegi akfærum með snjómokstri, og skal þá telja

þann kostnað með öðru viðhaldi vegarins. Heimilt er vegamálastjóra að binda slíkt
vetrarviðhald því skilyrði, að allur slíkur kostnaður eða nokkur hluti hans verði

endurgreiddur með framlagi úr héraði, sé um þjóðveg að ræða. Sömu heimild hefur
sýslunefnd, að því er sýsluvegi snertir.

80. gr. hljóðar svo:
Nú er lagður vegur gegnum land manns, og á hann þá rétt á að fá óhindraðan

aðgang að veginum a. m. k. á einum stað frá landareign sinni. Skal í því skyni
gera fláa í veginn, ef hann er upphleyptur eða niðurgrafinn, og sé hallinn á fláan-
um eigi meiri en 1 :8, svo og brú á skurðinn, ef nokkur er fram með veginum, að
minnsta kosti 3 metra breiða. Landeigandi skal birta vegagerðinni kröfu sína í
þessu efni, áður en vegurinn er fullgerður á þeim stað, sem hann vill hafa aðgang
að, og skal aðgangur gerður þar eða svo nálægt, sem kostur er á. Telst kostnaður
við það verk með öðrum vegagerðarkostnaði.

Nú birtir landeigandi vegagerðinni eigi kröfu sína um aðgang að veginum í
tæka tíð, og skal hann þá gera aðganginn á sinn kostnað, svo og ef hann vill hafa
aðgang frá fleiri stöðum í landi sínu en þeim eina, sbr. þó 81. gr.

Ákvæði þessarar greinar gilda þó ekki um hraðbrautir.

83. gr. hljóðar svo:
Enginn má skemma nein mannvirki, sem til vegarins teljast, svo sem brýr,

ferjur, háskamerki eða önnur leiðbeiningarmerki, vörður eða sæluhús.
Skemmist eitthvert slíkt mannvirki við árekstur bifreiðar, er bifreiðarstjóra

skylt að tilkynna það þegar vegamálastjóra eða umsjónarmanni vegarins eða lög-
reglustjóra. Skal sá, er valdið hefur árekstrínum, skyldur að bæta áorðnar skemmdir.

84. gr. hljóðar svo:
Hver sá, sem notar sæluhús, skal ganga þriflega um það, fara gætilega með

eld, eldfæri og önnur tæki, er þar kunna að vera, ganga frá hverju á sínum stað
og loka dyrum, svo að ekki nái að fenna inn. Skylt er hverjum, sem verður var við,
að brotið hafi verið á móti þessu, að tilkynna það tafarlaust umsjónarmanni sælu-
hússins eða lögreglustjóra.

88. gr. hljóðar svo:
Undanþegnar gjaldi samkvæmt R7. gr. eru eftirtaldar bifreiðar:

a. Skólabifreiðar.
b. Bifreiðar erlendra sendisveita og erlendra ræðimanna, ef þeir eru eigi ís-
lenzkir ríkisborgarar.

c. Slökkvibifreiðar.
d. Sjúkrabifreiðar.
e. Snjóbifreiðar.
f. Vagnar, sem renna á spori.

Eigendur jeppabifreiða eiga rétt á endurgreiðslu skatts samkv. a- og b-líðum
87. gr., ef þeir sanna með vottorðum frá hlutaðeigandi skattstjóra eða umboðsmanni
hans, samkvæmt nánari ákvæðum í reglugerð, er fjármálaráðherra setur, að bifreið-
arnar hafi verið notaðar næstliðið ár að mestu eða öllu leyti við framleiðslu- og
jarðyrkjustörf.

Ákvæði til bráðabirgða hljóðar svo:
Svo fljótt sem auðið er eftir gildistöku laga þessara, skal leggja fyrir Alþingi

tillögu til bráðabirgða vegáætlunar, er gildi fyrir árið 1964.
Framkvæmdaáætlanir fyrir sýsluvegi samkv. 17. gr. laga þessara skulu einnig

gerðar til bráðabirgða fyrir árið 1964.

Fyrir reglulegt Alþingi haustið 1964 skal leggja tillögu til vegáætlunar samkv.
III. kafla laga þessara og nái hún yfir árin 1965-1968.
Framkvæmdaáætlanir fyrir sýsluvegi 1965--1969skulu gerðar fyrir 1. júní 1965.
Enginn vegur skal falla úr þjóðvegatölu næstu 5 ár eftir gildistöku laga þessara,

nema nýr vegur hafi komið í stað gamals.

